
Anjel Lertxundi 

Zikloak 

Lagun batek atzo: «Konturatzen haiz zenbat zipotz sartzen ari zaizkigun ekonomiaz tutik ere ez dakigunoi?». 

Ez bainekien nora heldu nahi zuen, nik baietz egin diot badaezpada ere. 

Lagunak: «Ziririk handiena, ziklo ekonomikoena: jarduera ekonomikoak aldaketa erregularrak omen ditik, baina hik non ikusten dituk zikloak? Atzo eta gaur, partiketa beti zagok berdin egina: zeruko partila berentzat, infernuko deusa, guretzat. Bo, bo, kapitalista malapartatuek gu lasaitu eta kate motzean lotzeko asmatu ditek erlijio kutsuko gailurraren eta krisiaren esplikazio hori». 

Nik txalo jo diot. Lagunak harrituta begiratu dit. Ni baino gazteagoa da eta ez baitu formazio erlijiosorik izan, Bibliako behi gizenen zazpi urteen eta behi argalen beste zazpi urteen pasadizoa kontatu diot. Kristau lurrean jaio zela kapitalismoa, Bush, berriz, oso Biblia zalea dela... 

Nire Biblia besapean duela alde egin du lagunak etxetik. 

